
PARLAMENT DE CATALUNYA





Mesa del Parlament

La Mesa del Parlament, en la sessió tinguda el 2 d’octubre de 2012, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de publicació de les balances fiscals, aprovada pel Ple del Parlament en la sessió del 19 de juliol de 2012:

LEI DE PUBLICACION DES BALANCES FISCAUS

PREAMBUL

Era politica fiscau deth sector public centrau der Estat espanhòl genère efèctes redistributius entre es diuèrsi territòris. Era balança fiscau neutralizada ei er esturment fondamentau entà quantificar es fluxes fiscaus entre Catalonha e era Administracion centrau. Era balança fiscau ei era diferéncia entre era despena efectuada peth sector public centrau en un territòri e eth volum d’ingrèssi fiscaus detrèts d’aqueth territòri. En cas de Catalonha, mès simplament, ei era diferéncia entre çò qu'aguesta recep dera Administracion centrau e es ingrèssi qu’era Administracion centrau li detrè.

Eth calcul des balances fiscaus a ua longa tradicion en Catalonha, que va des d’estudis elaboradi per reconeishudi economistes enquia publicacions impulsades peth madeish Govèrn dera Generalitat. Ena reünion dera part catalana dera Comission Mixta d'Avaloracions Administracion der Estat - Generalitat de Catalonha deth 2 de deseme de 2004, se dispòse era creacion d’un grop de trabalh damb er objectiu d’acordar ua metodologia de calcul e d’actualizar es estimacions dera balança fiscau de Catalonha. Eth 31 de gèr de 2005 aguest grop presente es resultats deth deficit fiscau de Catalonha entath periòde entre 1999 e 2001. En aqueth document tanben s’expòse era metodologia adoptada entà hèr es calculs, e es donades dera evolucion deth salde fiscau de Catalonha damb era Administracion centrau en periòde deth 1986 ath 2001.

Posteriorament, eth Govèrn dera Generalitat encargue ath madeish grop d’expèrts ua naua actualizacion dera balança fiscau entath periòde deth 2002 ath 2005, en tot seguir era madeisha metodologia qu'auie establit en informe deth 2005. Eth resultat der estudi se presente eth 9 de junhsèga de 2008. Maugrat que se partís dera metodologia emplegada en estudi anterior, pendent aqueth intervau se produsissen auanci, tant ena disposicion d’informacion coma en quauqui aspèctes metodologics, que permeten aufrir ues estimacions mès precises dera balança fiscau.

Ath madeish temps, a conseqüéncia dera pression de quauqui grops parlamentaris catalans as govèrns successius der Estat espanhòl, en junhsèga deth 2008 se presenten es balances fiscaus de totes es comunitats autonòmes damb era Administracion centrau entar an 2005. Aguest estudi permet obtier ua radiografia clara der estat der ahèr entà auançar cap a un nau modèl de finançament des comunitats autonòmes, frut dera aprobacion deth nau Estatut d’autonomia de Catalonha e dera modificacion de besonh dera Lei organica de finançament des comunitats autonòmes (LOFCA). Era publicacion des balances hè evident que Catalonha se place en un alarmant deficit fiscau, coma mòstren es resultats de toti es metòdes de calcul emplegat.

Er objectiu d'amendrir eth deficit fiscau territoriau que patís era Generalitat a estat ua volontat compartida pera majoria de fòrces politiques catalanes. Méter es bases d’un nau modèl de finançament e concretar era inversion der Estat en Catalonha en infrastructures en un percentatge parièr ath dera contribucion d’aguesta ath producte interior brut espanhòl –coma reglamente era disposicion addicionau tresau der Estatut– respon ad aguesta volontat.

Per un aute costat, cau tier en compde qu'era disposicion addicionau tresau der Estatut a ua durada determinada (concrètament, de sèt ans) e que, donques, aguesta clausula non garantís a long tèrme qu'aguesta possibla reduccion deth deficit fiscau sigue ua excepcion ena istòria de Catalonha. Maugrat aguesta limitacion, ei essenciau verificar-ne eth compliment de manèra objectiva.

Eth 9 de març de 2011 eth Plen deth Parlament aprovèc era Mocion 4/IX deth Parlament de Catalonha, sus eth nau modèl de finançament basat en concèrt economic. Era letra b dera mocion sollicite ath Govèrn qu’actualize es balances fiscaus d’acòrd damb era volontat exprimida ena Comission Mixta d'Avaloracions Estat-Generalitat deth 2 de deseme de 2004 e que dongue continuitat as trabalhs e ath metòde deth Grop de Trabalh entara Actualizacion dera Balança Fiscau de Catalonha de gèr deth 2005 e de junhsèga deth 2008. Era letra d dera mocion sollicite ath Govèrn que demane ath Govèrn der Estat era regulacion per lei dera publicacion e era actualizacion periodica des balances fiscaus dera Administracion centrau damb es comunitats autonòmes, e que dongue continuitat as publicades en junhsèga deth 2008 per Institut d’Estudis Fiscaus. En tot recuélher aguest mandat deth Parlament, e en coeréncia damb era peticion ath Govèrn der Estat de garantir per lei era publicacion obligatòria des balances fiscaus, era presenta lei determine qu'era publicacion des balances fiscaus de Catalonha, entà garantir-ne era elaboracion e era continuitat, tanben sigue regulada per lei. Per aguesta rason, se modifique eth tèxte rehonut dera Lei de finances publiques de Catalonha e s’i estipule qu'era publicacion des balances fiscaus sigue restacada damb era presentacion annau dera Lei de pressupòsti, e que sigue includida en informe economic e financèr obligatòri.

Era inclusion des balances fiscaus ena Lei de pressupòsti permet aufrir ua radiografia clara dera recaptacion tributària detrèta de Catalonha e dera despena finaument efectuada en territòri pera Administracion centrau, entà plaçar es decisions sus eth pressupòst dera Generalitat de Catalonha en marc deth conjunt dera recaptacion tributària en Catalonha, resultat der esfòrç fiscau deth conjunt de ciutadans e enterpreses de Catalonha.


Article unic. Modificacion der article 31 deth tèxte rehonut dera Lei de finances publiques de catalonha, aprovat peth Decrèt legislatiu 3/2002, deth 24 de deseme

1. S’ahig un apartat, eth 3 bis, ar article 31 deth tèxte rehonut dera Lei de finances publiques de Catalonha, damb eth tèxte següent:

«3 bis. Eth departament competent en matèria d’economia e finances, abans qu'eth Govèrn acòrde era aprobacion deth Projècte de lei de pressupòsti, a d’elaborar eth calcul dera balança fiscau de Catalonha damb era Administracion centrau corresponent as darrères donades definitives disponibles, que s’a d’incorporar coma annèx en informe economic e financèr.»

2. S’ahig ua letra, era i, ar apartat 4 der article 31 deth tèxte rehonut dera Lei de finances publiques de Catalonha, damb eth tèxte següent:

«i) Eth calcul dera balança fiscau de Catalonha damb era Administracion centrau a qué hè referéncia er apartat 3 bis.»

Disposicion addicionau. Constitucion d’un grop de trabalh entath calcul des balances fiscaus de Catalonha damb era Administracion centrau

1. En tèrme de tres mesi des dera aprobacion d’aguesta lei, eth Govèrn, a prepausa deth conselhèr o conselhèra competent en matèria d’economia e finances, a d’acordar era constitucion d’un grop de trabalh, integrat per expèrts de reconeishuda trajectòria, entà hèr eth seguiment e era actualizacion metodologica deth calcul des balances fiscaus de Catalonha damb era Administracion centrau.

2. Er acòrd de constitucion deth grop de trabalh a qué hè referéncia er apartat 1 a d’includir es foncions, era composicion e critèris d’organizacion complementaris as qu'establís aguesta disposicion.


Disposicion transitòria. Metodologia de calcul des balances fiscaus enquia que non se constituïsque eth grop de trabalh

Enquia que non se constituïsque eth grop de trabalh a qué hè referéncia era disposicion addicionau, es balances fiscaus de Catalonha damb era Administracion centrau s’an d’elaborar d’acòrd damb eth metòde acordat peth grop de trabalh creat pera Resolucion deth conselhèr d’Economia e Finances deth 12 de gèr de 2005 e era Resolucion ECF/1111/2008, deth 7 d’abriu, sense perjudici d’includir-i es cambiaments metodologics e de disponibilitat de donades que se desvolòpen entà per’mor d’obtier estimacions mès precises.

Palau del Parlament, 2 d’octubre de 2012
El secretari tercer
La presidenta del Parlament

Josep Rull i Andreu
Núria de Gispert i Català

